
     

İnsan böyüyür beşikdə, məzarda yatmaq üçün,  
     Qəhrəmanlar can verir,  yurdu yaşatmaq üçün...

Hüseyn Nihal Atsız

Könüllü batalyonun bayraqdarı
Azərbaycanın Milli Qəhrəmanı Əliyar Əliyev xalqımızın rəşadət dastanının 

parlaq səhifələrini öz qanı ilə yazanlardandır. Onun torpaqlarımızın azadlığı 
uğrunda göstərdiyi igidlik və şücaət heç zaman unudulmayacaq. 

Qəhrəman soydaşımız 30 ildir ki, 
aramızda yoxdur.  Amma xatirəsi hər 
zaman bizimlədir. Əliyar pəhləvan cüs-
səsli, əzələli qolları, çevikliyi və cəsarəti 
ilə seçilib. Klassik güləş üzrə dəfələrlə 
respublika, ümumittifaq və beynəlxalq 
yarışların qalibi olub. Məşqçilik fəaliy-
yəti də uğurlu göstəricilərlə yadda qalıb. 
Əliyarın yetirmələrindən 8 nəfəri res-
publika və SSRİ birinciliklərində qalib 
gəlib, 1 nəfər isə olimpiya yığma ko-
mandasına üzv seçilib...

Bugünlərdə Əliyar Əliyevin ailəsi və 
bir qrup teleradio nümayəndəsi onun 
Qubadlı rayonunun Qəzyan kəndindəki 
məzarını ziyarət edib. Milli Qəhrəmanın 
övladı – Qubadlı rayon İcra Hakimiyyəti 
Vətən müharibəsi iştirakçıları və şəhid 
ailələri ilə işin təşkili şöbəsinin müdiri 
Emin Əliyev bildirdi: 

– 30 il öncə Qarabağ müharibəsi 
başlananda atam könüllü olaraq döyüş 
meydanına atılıb. Müharibədə özünü 
təkcə döyüşçü kimi yox, həm də hərbi 
işin mahir təşkilatçısı kimi göstərib. O, 
əvvəlcə taborun kəşfiyyat bölməsinin 
komandiri, sonra tabor komandirinin 
müavini olub. 1992-ci ildən isə çevikliyi 
və üstün xüsusiyyətləri sayəsində tabor 
komandiri vəzifəsinə təyin edilib. Bü-
tün tapşırıqları can-başla yerinə yetirib, 
Vətən üçün həyatını belə əsirgəməyib. 

Əliyar Əliyevin qəhrəmanlıq nü-
munələri haqqında danışan tələbəlik 

dostu Fazil Şahverdiyev isə dedi: 
– O, düşmənin canlı qüvvəsinin 

məhv edilməsində dəfələrlə igidlik 
göstərib. Əliyar bir döyüşçü kimi, ən 
ağır və ən çətin məqamlarda təşəbbü-
sü ələ almağı bacarıb. Birinci Qarabağ 
müharibəsi başlananda onun ətrafında 
toplaşan gənclərdə böyük ruh yüksək-
liyi yaradıb. O, rayon sakinlərindən və 
idmançı yoldaşlarından ibarət könül-
lülər batalyonu formalaşdıraraq, son 
nəfəsinə qədər düşmənə qarşı vuruşub. 
Əliyar könüllü batalyonunun bayraqdarı 
olub. 1992-ci ilin payızında 40 döyüşçü 
ilə birlikdə işğal altındakı Laçının aşa-
ğı kəndlərini 4 gün ərzində düşməndən 
azad etməyə nail olub.

Əliyarın son döyüşü 1992-ci il okt-

yabrın 3-də Laçının iki kilometrliyində 
olub. Həmin döyüşdə tabor komandiri 
Əliyar Əliyev və onun sürücüsü Əlisadət 
Ağayev qəhrəmancasına həlak olublar.

Qeyd edək ki, Əliyar Yusif oğlu Əli-
yev 1957-ci ildə anadan olub. 1979-cu 
ildə Azərbaycan Dövlət Bədən Tər-
biyəsi İnstitutunu bitirib. Sonra Sovet 
ordusu sıralarında hərbi xidmət keçib. 
Tərxis olunandan sonra Saransk Döv-
lət Universitetinə idman üzrə tanınmış 
mütəxəssis kimi dəvət edilib. İki il hə-
min universitetdə müəllim işləyib. Sonra 
atasının ölümü ilə əlaqədar kəndə qa-
yıdıb, qəsəbə orta məktəbində müəllim, 
“Məhsul” könüllü idman cəmiyyəti rayon 
şöbəsinin məşqçisi vəzifəsində çalışıb.

Azərbaycan Respublikası  
Prezidentinin 10 noyabr 1992-ci il tarixli 
301 nömrəli fərmanı ilə Əliyar Yusif oğlu 
Əliyev ölümündən sonra Azərbaycanın 
Milli Qəhrəmanı adına layiq görülüb. 

2016-cı ildə Nizami Abbas Əliyar 
Əliyev haqqında “Pəhləvan komandir” 
adlı sənədli film çəkib. 

Paytaxtın Nərimanov rayonunda-
kı küçələrdən biri Əliyar Əliyevin adını 
daşıyır. Orada onun büstü də ucalır. 
2017-ci ildə həmin küçədə onun xatirə 
lövhəsinin açılışı olub. Masazırda adı-
na məktəb, Sumqayıtda və Binəqədidə 
isə “Əliyar” adlı bulaqlar var. Sumqayıt 
şəhərində idman klubu və yaratdığı ta-
bor onun adını daşıyır. Qubadlı rayo-
nunda abidəsi qoyulub.

Elçin ABBASOV,  
“Xalq qəzeti”

Düşmənə divan tutan snayper
Vətənimizin müdafiəsi, ərazi bütövlüyümüzün bərpası yolunda canlarını 

fəda edən şəhidlərimiz hər birimizin qürurudur. Onlar gələcək nəsillərə örnəkdir, 
həmişə ehtiramla anılır, ruhlarına dualar oxunur. Bugünlərdə Milli Məclisin sədr 
müavini, parlamentin Gənclər və idman komitəsinin sədri Adil Əliyevin də iştirak 
etdiyi Vətən müharibəsi şəhidi Ceyhun Abbasovun II Fəxri xiyabandakı məzarı 
önündə anım mərasimi keçirildi, onun qəhrəmanlığından söhbət açıldı. 

Ceyhun Natiq oğlu Abbasov 8 fevral 
1986-cı ildə Bakı şəhərində doğulub. 
Orta təhsilini paytaxtdakı Elşad Yəhya-
yev adına 56 saylı tam orta məktəbdə 
alıb. Hərbi xidmətini uğurla başa vur-
duqdan sonra peşəkar hərbçi olmaq 
arzusunu gerçəkləşdirmək qərarına 
gəlib. Bunu həyat yolu seçib. C.Abba-
sov respublikanın müxtəlif bölgələrində, 
cəbhəyanı ərazilərdə və ön cəbhədə 
xidmət keçib. Müharibə başlayanda 
isə Şəmkir rayonundakı “N” saylı hərbi 
hissənin əks-həmlə taborunda xidmət 
edib. Təcrübəli hərbçi taborun snayper 
qrupunun komandiri olub.

C.Abbasov snayper silahının özəllik-
lərinə daha da yaxından yiyələnmək üçün 
qardaş Türkiyədə komando kursları ke-
çib, təkmilləşib və xüsusi təyinatlı snay-
per kimi şöhrət qazanıb. Hərbçi dostları 
arasında “qarşısıalınmaz kəskin nişançı” 
olaraq tanınan Ceyhun Abbasov, xidmət 
dövründə 50-yə yaxın xüsusi döyüş tapşı-
rığını uğurla yerinə yetirib. Azərbaycan  
Prezidenti adından, müdafiə nazirinin 24 
iyun 2013-cü il tarixli əmri ilə “Azərbay-
can Respublikası Silahlı Qüvvələrinin 95 
illiyi (1918–2013)” yubiley medalı ilə təltif 
olunub. 2016-cı ilin aprel döyüşlərində 
Lələtəpə istiqamətindəki qəhrəmanlığı-
na görə, Prezident İlham Əliyevin 19 ap-
rel 2016-cı il tarixli sərəncamı ilə “Hərbi 
xidmətlərə görə” medalı ilə təltif edilib. 

Ceyhun Abbasov 2020-ci ilin iyulun-
da dövlət sərhədinin Tovuz istiqamətində 
 düşmən hücumunun qarşısını alan 
qəhrəman oğullardan biri olub. Müdafiə 
naziri, general-polkovnik Zakir Həsənov 

Tovuz döyüşlərində göstərdiyi şücaətə 
görə Ceyhun Abbasova xüsusi hazır-
lanmış qol saatı bağışlayıb və başqa 
mükafatlarla təltif edib.

II Fəxri xiyabanda şəhidin ailə üzv-
lərinin, qazilərin, ictimaiyyət nümayən-
dələrinin iştirakı ilə keçirilmiş anım 
tədbirində əvvəlcə bütün şəhidlərimizin 
əziz xatirəsi bir dəqiqəlik sükutla yad 
edildi. Sonra şəhidin keçdiyi döyüş yolu 
ilə bağlı geniş məlumat verildi. Qeyd 
edildi ki, qəhrəman gizirin son döyüşü 
Murovdağ silsiləsində yerləşən “Elşən” 
zirvəsi uğrunda olub. Həmin döyüşlər-
də yaralanmış cəsur döyüşçü təxliyyə-
dən imtina edərək, yaralarını sarıyıb, 
ağrıkəsici iynə vuraraq, döyüşə davam 
edib. Peşəkar hərbçi yanındakı yoldaşı-
nın “qumbaraatan”ını götürərək, dörd 

erməni atəş istehkam məntəqəsini part-
ladıb. Qorxmaz hərbçimiz erməni pos-
tuna girərkən şəhid olub.

Anım mərasimində çıxış edən 
Milli Məclis sədrinin müavini A.Əliyev  
Prezident, müzəffər Ali Baş Komandan 
İlham Əliyevin rəhbərlik etdiyi yenilməz 
ordumuzun ölkəmizin ərazi bütövlüyü-
nün bərpası uğrunda Vətən müharibə-
sində əldə etdiyi şanlı Zəfərin əhəmiyyə-
tindən danışıb və deyib ki, şəhidlərimiz 
ən şirin nemət olan canlarını Vətən yo-
lunda qurban verərək, bizə tarixi Zəfər 
bəxş etdilər. Həm də dövlətimizin gücü-
nü nəinki Ermənistana, eləcə də onun 
havadarlarına göstərdilər. Onlardan biri 
də cəsur snayper Ceyhun Abbasov idi.

Əliqismət BƏDƏLOV, 
 “Xalq qəzeti”

– Ata bunlar kimdir?
– Şəhidlərimizdir, oğlum.
– Şəhidlərimizdir? Harada şəhid olublar?
– Aprel döyüşlərində və Vətən müha-

ribəsində.
– Ata, o gün dediyin “Əfsanəvi tabor” 

bunlardır?
– Yox oğlum, “Əfsanəvi tabor” un he-

kayəsi uzundur. Evdə danışaram. 
Azadlıq metrostansiyasının yanında 

eyni adlı prospektdə bir yerüstü keçid var. 
Keçidin aynabəndlərinə şəhidlərimizin şə-
killəri vurulub. Yolum tez-tez oradan keçir. 
Bir neçə gün əvvəl keçiddə 10–12 yaşlı 
oğlan uşağının atasına verdiyi sualları 
eşitdim. Həm qəhərləndim, həm də fərəh-
ləndim. 

Məşhur bir Hollivud filmi var: “300 
spartalı”. Yunan–İran müharibələrində 
qəhrəmancasına döyüşən, lakin təslim 
olmayan 300 nəfər spartalı igiddən bəhs 
edir. Bizim “Əfsanəvi tabor” adlanan Şuşa 
fatehləri də, bax, belə qəhrəmanlıqlar 
göstərib şəhid olublar.

 Tarix boyu müharibələrin həlledi-
ci məqamlarını xüsusi seçilmiş qruplar 
müəyyənləşdirib. Ordu sayı, silah təmina-
tı nə qədər çox olursa, olsun, bunların heç 
biri seçilmiş, təlim görmüş qrupların mü-
daxiləsi qədər effekt verməyib. Ona görə 
də Roma imperiyası dövründən bu günə 
qədər müharibələrin taleyini həll edən xü-
susi seçmə qoşun növlərinin qəhrəman-
lıqları barədə hələ də yazılır, danışılır. 
2020-ci ilin 44 günlük Vətən müharibəsi-
nin cəngavərləri də daim yadımızdadırlar. 
Azərbaycan Ordusunun təminatı, təchiza-
tı, şəxsi heyətin sayı düşməndən üstün 
olsa da, əsas həlledici rol xüsusi təyinatlı 
qüvvələrin payına düşüb. 

44 gündə baş verənlər azərbaycan-
lılar üçün Vətən müharibəsi, ermənilər 
üçün isə işğal etdikləri ərazilər uğrunda 
növbəti savaş idi. Birinin haqq, digərinin 
isə nahaq olduğu bu müharibədə dastana 
bənzər çoxlu hadisələr yaşandı. “Əfsanə-
vi tabor” kimi anılan hərbi birləşmənin 
öndə gedən isimlərinin bir çoxu döyüşlər-
də şəhid olub. 

Bəs, nəyə görə “Əfsanəvi tabor”? 
Çünki bu taborun seçilmiş 13 qəhrəmanı 
var idi. Vətən sevgisi, haqq aşiqliyini daxi-
li dünyalarına sığdıran Camal İsmayılov, 
Elyar Vəliyev, Sübhan Cəbrayılov, Ka-
mil Şirinov, Həmid Abbasbəyli, Şəhriyar 
Quliyev, Elton Qənbərli, Ramiq Tağıyev, 
Xəyyam Əzizov, İlkin Zülfüqarov, Kərim 
Əliyev, Tərzan Həşimov, Yusif Qurbanov 
kimi qorxmaz igidlər bir yerdə cəmləş-
mişdilər. Onların hər biri Hadrutun, Cəb-
rayılın, Şuşanın alınmasında misilsiz xid-
mətlər göstəriblər. Əsl Hollivud filmlərinə 
layiq, onlardan da üstün olublar. Sübhan, 
Camal və Elyar “Vətən müharibəsi Qəh-
rəmanı” adına, digərləri “Qarabağ” və 
“Azərbaycan bayrağı” ordenlərinə, döyüş 
medallarına layiq görülüblər.

Taborun ən fəal döyüşçülərindən biri 
Camal İsmayılov idi. Düşmənin rabitəsinə 
sızaraq onların dilində “Geri çəkilin!” əmri-
ni vermiş və beləcə, 1500 nəfərlik erməni 
birləşməsini Hadrutdan qaçmağa vadar 
etmişdi. Onun bu qabiliyyətinin müasir 
hərb tarixində, bəlkə də, tayı-bərabəri 
yoxdur. Əbəs yerə Camala “Hadrut fatehi 
“ deməyiblər. Hələ son damla qanına qə-
dər döyüşüb əsir düşməmək üçün qum-
baranı sinəsinə sıxan Kərim, səmimiyyəti 
və cəsurluğu ilə son günə qədər əsgərləri 
arasında rəğbət qazanan Elton, getdiyi 
hər bir toy şənliyinə hədiyyə olaraq bay-
raq aparan Tarzən, erməni polkovnikini 
təkbətək döyüşdə öldürən, döyüş yol-
daşlarının yaralarını sarıyan Elyar, bütün 
“Yaşma”nın xətrini istədiyi “Sarı komutan” 
ləqəbli Kamil, Sübhan, tabutuna sığma-
yan Xəyyamı demirəm. 

Bir sözlə, bu 13 qəhrəmanın adı-
nı yaşadan “Əfsanəvi tabor” dan böyük 
xatirələr əmanət qalıb. Verilən tapşırığı 
cani-könüldən yerinə yetirən, Vətəni qa-
rış-qarış azad edib bütövləşdirən, qan-
larını damla-damla tökdükləri Qarabağ 
torpaqlarında üçrəngli bayrağımızı dikəl-
dən bu azman oğullarımız iki ildir ki, Tanrı 
dərgahındadırlar. 

Anar TURAN,  
“Xalq qəzeti”

Qarabağ qazisinin 
ailəsində

Ceyhun üçün evinin təmirindən, həyətinin abadlaşdırılmasından, ailəyə 
verilən məişət əşyalarından daha çox, icra hakimiyyəti başçısının “gedək bir 
qazimizin evinə baş çəkək” sözləri daha qiymətli idi. Təmirdən yenicə çıxmış 
evində qarşıladığı qonaqlara elə beləcə də dedi:

– Məni duyğulandırdınız, ailə üzvləri-
min yanında başımı daha da uca etdiniz. 
Bu köməyə görə hər birinizə minnətda-
ram. Cənab Prezidentimizə, Mehriban 
xanıma bizə göstərdikləri diqqət və qay-
ğını isə ömrümüz boyu unutmayacağıq. 
Gəlişiniz, evimdə bir stəkan çay içməyə 
həvəslə razılıq verməyiniz isə  mənə san-
ki dünyanı bağışladı…

Qeyd edək ki, Vətən müharibəsi işti-
rakçısı Həsənov Ceyhun Hacı oğlunun və 
onun ailəsinin etdiyi müraciət əsasında 
keçmiş əsgərin mənzil-məişət şəraitinin 
yaxşılaşdırılması istiqamətində bir sıra iş-
lər görülmüş, fərdi yaşayış evi təmir olun-
muş, həyəti abadlaşdırılmışdır. 

Çay süfrəsi arxasında gedən söhbət 
zamanı bir daha vurğulandı ki, Azərbay-
can əsgərinə göstərilən diqqət, qayğının 
nəticəsi idi ki, bizim igid oğullarımız cəmi 

44 günə Şuşaya gedib çıxdılar, düşməni 
əbədi torpaqlarımızdan birdəfəlik qovub 
çıxardılar.

Məlumat üçün bildirək ki, Naftalanın 
Qaşaltı Qaraqoyunlu kəndindən olan 
Ceyhun Həsənov Vətən müharibəsi baş-
layan ilk gündən könüllü olaraq ordu sıra-
larına qatılaraq top komandiri kimi qulluq 
etmişdir. Ərazilərimizin işğalçılardan azad 
edilməsi uğrunda gedən döyüşlərdə əsl 
qəhrəmanlıq göstərən Ceyhun humani-
tar atəşkəs elan olunmasına baxmaya-
raq, düşmənin iriçaplı silahlardan atdığı 
mərminin partlaması nəticəsində 7 qəlpə 
yarası alaraq ağır yaralanmışdır. Hazırda 
səhhəti yaxşıdır.

Hamlet QASIMOV,  
“Xalq qəzeti”nin  

bölgə müxbiri

Milli Qəhrəman Əliyar Əliyev–65

Qələbəni biz şəhidlərimizin qanı 
hesabına qazanmışıq. Şəhidlər bizim 
qəlbimizdə əbədi yaşayır, yaşaya-
caq. Allah sizə səbir versin. Siz ana-
lar, atalar xalqımız üçün, dövlətimiz 
üçün gözəl insanlar yetişdirmisiniz. O 
insanların ömrü uzun olmadı, amma 
onlar əbədiyyətə qovuşdu və onlar öz 
adlarını Azərbaycan xalqının şanlı ta-
rixinə əbədi yazdırdı.

İlham ƏLİYEV  
Azərbaycan Respublikasının 

Prezidenti

“Əfsanəvi tabor”un 
ölməzlik yolu

